
1. Միջոցառման իրականացման անհրաժեշտությունը և նպատակը.
    Նախագծի իրականացման անհրաժեշտությունը բխում է Հայաստանի Հանրապետության հանրակրթական ուսումնական հաստատությունների և կրթահամալիրների կառավարման արդյունավետության բարձրացման, մանկավարժական և վարչատնտեսական աշխատողների պաշտոնների հստակեցման և արդիականացման, ինչպես նաև կրթական միջավայրի բարելավման, ներառականության ապահովման, անվտանգության չափանիշների պահպանման և համայնքային ծրագրերի արդյունավետ կազմակերպման պահանջներից:
Նախագծի նպատակն է՝
· հստակ սահմանել «Կրթահամալիր» պետական ոչ առևտրային կազմակերպության մանկավարժական և վարչատնտեսական աշխատողների պաշտոնների անվանացանկը, պաշտոնների նկարագրությունները, պարտականությունները և որակավորման պահանջները,
· ձևավորել հաստիքների կառուցվածքը, պատասխանատվության և գործառութային փոխգործակցության շրջանակները,
· ապահովել աշխատակիցների գործողությունների համապատասխանությունը իրավական ակտերին, պետական չափորոշիչներին և ուսումնական հաստատությունների անվտանգության ապահովման չափանիշներին:
2. Առկա խնդիրների առաջարկվող լուծումները.
   Գործող կարգավորումները լիարժեք չեն արտացոլում կրթական համակարգում տեղի ունեցած կառուցվածքային և բովանդակային փոփոխությունները, ինչի արդյունքում առաջանում են գործառույթների հստակեցման և կառավարման արդյունավետության խնդիրներ։ Նախագծի միջոցով առաջարկվում է վերանայել և լրացնել պաշտոնների անվանացանկը և նկարագրությունները՝ դրանք համապատասխանեցնելով գործող իրավական կարգավորումներին և կրթական համակարգի զարգացման նոր պահանջներին։
Նախագիծը առաջարկում է սահմանել նաև վարչական հաստիքների շրջանակը:
Նախադպրոցական և արտադպրոցական կրթության ոլորտներում պաշտոնների նկարագրությունները նույնպես պահանջում են հստակեցում՝ համապատասխան ՀՀ ԿԳՄՍ նախարարի կողմից սահմանված կարգերով և ՀՀ կառավարության որոշումներով, ինչը կնպաստի կրթական գործընթացների առավել արդյունավետ կազմակերպմանը:
  Աշխատակիցների պարտականությունների և հանրակրթական ուսումնական հաստատությունների անվտանգ միջավայրի պահանջների շուրջ առկա խնդիրները ևս խոչընդոտում են  արդյունավետ կառավարմանը: Նախագծի միջոցով նախատեսվում է հստակեցնել աշխատողների պարտականությունները՝ կրթական հաստատությունների անվտանգության ապահովման պահանջների պահպանման ուղղությամբ։
 Վերջապես, որոշ գործող իրավական ակտեր և ընթացիկ չափորոշիչներ չեն համապատասխանում նոր օրենքներին: Նախագիծը առաջարկում է օրենքների և հրամանների հին հղումները փոխարինել նոր օրենքներով և համապատասխան կարգերով, ինչպիսիք են «Կրթության մասին» օրենքի 40․1.-րդ հոդվածի 1-ին մասը, ինչը ապահովում է իրավական համապատասխանություն և ընթացիկ չափորոշիչների պահպանություն:
 Փոփոխությունների մյուս ուղղությունը պայմանավորված է «Ֆիզիկական կրթություն և անվտանգ կենսագործունեություն» բնագավառի շրջանակում ընդգրկված առարկաների բովանդակության վերանայմամբ: Գործող «Նախնական զինվորական պատրաստություն» դասընթացի ծրագրի վերլուծությունը ցույց է տալիս, որ այն սովորողների մոտ պատկերացումներ և գործնական կարողություններ ձևավորում է հիմնականում ռազմամարզական պատրաստության ուղղությամբ, մինչդեռ արտակարգ այլ իրավիճակներում գործելու կարողունակությունները ձևավորվում են սահմանափակ չափով, իսկ պետական անվտանգության, տեղեկատվական անվտանգության, անհատական և կոլեկտիվ անվտանգության, ինչպես նաև առօրյա կյանքում և կենցաղում հանդիպող վտանգների կանխարգելման և դրանց արձագանքման հարցերը բավարար չափով ընդգրկված չեն։
Վերոնշյալը հաշվի առնելով՝ նախատեսվել է ընդլայնել առարկայի ուսումնասիրման շրջանակը և իրականացնել ներկայումս 8-րդ դասարանում դասավանդվող առարկայի բովանդակության փոփոխություն և նոր առարկայի ներդրում «Անվտանգ կենսագործունեություն» առարկայով, որը նախատեսվում է դասավանդել 5-րդ դասարանից՝ ապահովելով տարբեր արտակարգ իրավիճակների, այդ թվում՝ պատերազմական իրավիճակների, վերաբերյալ գիտելիքների և համապատասխան արձագանքման կարողությունների փուլային ձևավորում, իսկ գործնական հմտությունների զարգացումը խորացնել ավագ դպրոցում՝ ուսումնական ճամբարի շրջանակում։
Նշված փոփոխություններով պայմանավորված՝ անհրաժեշտություն է առաջացել վերանայել նաև համապատասխան առարկան դասավանդող ուսուցչի պաշտոնի նկարագիրը՝ այն համապատասխանեցնելով դասընթացի նոր բովանդակությանը, ուսուցման նպատակներին և ակնկալվող ուսումնառության արդյունքներին, ինչպես նաև հստակեցնելով ուսուցչի գործառույթները և պարտականությունները անվտանգության, արտակարգ իրավիճակների և գործնական հմտությունների ձևավորման ուղղություններով։
3. Միջոցառման իրականացումից ակնկալվող արդյունքը.
Սույն միջոցառման իրականացմամբ ակնկալվում է ապահովել կրթահամալիրներում և հանրակրթական ուսումնական հաստատություններում կառավարման արդյունավետության բարձրացում: Նախատեսվում է հստակ սահմանել պաշտոնների անվանումներն ու նկարագրությունները:
Միջոցառման արդյունքում բարելավվելու է նախադպրոցական, արտադպրոցական և հանրակրթական կրթական ծրագրերի որակը, նպաստվելու է սովորողների կրթության, ներառականության և զարգացման բարելավմանը, ինչպես նաև ապահովվելու է կրթական միջավայրի անվտանգությունը և հարմարավետությունը:
Մասնավորապես, նորացված «Անվտանգ կենսագործունեություն» առարկայի ներդրմամբ և ուսուցչի պաշտոնի նկարագրության փոփոխությամբ սպասվում է, որ սովորողները կստանան ամբողջական պատկերացում արտակարգ և վտանգավոր իրավիճակներում գործելու մասին, կզարգացնեն համապատասխան գիտելիքներ և գործնական հմտություններ, ինչը կբարձրացնի նրանց անհատական և կոլեկտիվ անվտանգության կարողունակությունը, ինչպես նաև կբարելավի համայնքային և դպրոցական մակարդակներում անվտանգության մշակույթի ձևավորումը։
Բացի այդ, նախատեսվում է բարձրացնել համայնքային ծրագրերի և գործընկերային կապերի արդյունավետ կազմակերպումը, ծրագրերի գնահատման և հաշվետվությունների պատշաճ իրականացումը, ինչպես նաև աշխատակիցների պարտականությունների և որակավորման համապատասխանությունը: 
   Արդյունքում, միջոցառումը կապահովի իրավական համապատասխանություն և ընթացիկ չափորոշիչների պահպանություն, ինչպես նաև պաշտոնների ու նկարագրությունների համապատասխանություն ՀՀ օրենսդրությանը և ՀՀ ԿԳՄՍ նախարարի կողմից սահմանած կարգերին:
4. Կապը ռազմավարական փաստաթղթերի հետ.
Նախագծով սահմանված գործընթացի իրականացումը բխում է Հայաստանի Հանրապետության կառավարության 2021 թվականի օգոստոսի 18-ի թիվ 1363-Ա որոշմամբ հաստատված՝ ՀՀ կառավարության  ծրագրի «4.3 ԿՐԹՈՒԹՅՈՒՆ» բաժնի 1-ին՝ «Կառավարության համար գերակա խնդիր է կրթության և գիտության զարգացումը, ինչի շնորհիվ է միայն հնարավոր հասնել կայուն ու ներառական զարգացման ու համընդհանուր բարեկեցության: Մարդկանց  գիտելիքների և հմտությունների ուղղությամբ ներդրումները երկրի զարգացման գրավականն են: Կրթության ոլորտում նախատեսվող աշխատանքները միտված են լինելու քաղաքակիրթ, ստեղծագործ, նախաձեռնող, կարողունակ, մրցունակ և ապագան իր սեփական երկրում պատկերացնող քաղաքացու ձևավորմանը: Ոլորտի զարգացումը սերտորեն կապակցվելու է պետության զարգացման ռազմավարությանը և գերակայություններին:», 3-րդ՝ ««Հանրակրթության ոլորտի առկա խնդիրների լուծման համար անհրաժեշտ է հանրակրթության ամբողջական և շեշտակի փոփոխություն, որի հիմնաքարը մինչև 2026 թվականը հանրակրթության նոր չափորոշիչների ամբողջական ներդնումն է հանրապետության բոլոր դպրոցների բոլոր դասարաններում՝ ապահովելով դպրոցական արդիական ու հագեցված ենթակառուցվածքի, ներառական ու զարգացնող միջավայրի, կրթական որակյալ բովանդակության, բարձրորակ ուսուցչական համակազմի և դպրոցների թափանցիկ ու արդյունավետ կառավարման ամբողջություն։ Այս նպատակի իրագործման հիմնական թիրախները սահմանված են 3-րդ պարբերության 5-րդ կետով՝ «ստեղծել արդյունավետ, բաց, կատարողականի և վերջնարդյունքների վրա հիմնված կառավարման և ֆինանսավորման համակարգեր՝ թվայնացնելով գործընթացները, կրճատելով վարչարարությունն ու կոռուպցիոն ռիսկերը, զարգացնելով հաստատությունների կառավարման կարողությունները» սահմանված նպատակներից:
Միջոցառման անհրաժեշտությունը բխում է «2050 ՀԱՅԱՍՏԱՆԻ ՎԵՐԱՓՈԽՄԱՆ ՌԱԶՄԱՎԱՐՈՒԹՅՈՒՆ» ծրագրի «ՄԻՆՉԵՎ 2030 ԹՎԱԿԱՆԻ ՄԵԳԱՆՊԱՏԱԿՆԵՐԻ»   ԳՈՐԾՈՂՈՒԹՅՈՒՆՆԵՐԻ «1․ ԿԻՐԹ ԵՎ ԿԱՐՈՂՈՒՆԱԿ ՔԱՂԱՔԱՑԻ, ԺՈՂՈՎՈՒՐԴ» համար 1 մեգանպատակի թիրախային արդյունքի ցուցանիշի ապահովման պահանջից՝ «Գիտելիքի, մշակույթի, գիտակցության, հմտությունների համատարած, ներառական, նորարարական և հանրամատչելի զարգացման և յուրացման միջոցով ունենանք քաղաքակիրթ, ստեղծագործ, նախաձեռնող, կարողունակ ու մրցունակ քաղաքացի, ում համար իրավունքների իրացումը նույնքան կարևոր է, որքան պարտականությունների ու պարտավորությունների կատարումը, ով առաջին հերթին իրեն է համարում սեփական բարեկեցության և առողջության պատասխանատուն:»:  
Սույն նախագծով նախատեսված փոփոխությունների իրականացումը բխում է Հայաստանի Հանրապետության կառավարության 2023 թվականի մարտի 16-ի N 351-Լ որոշման Հավելված 1-ով հաստատված «Հայաստանի Հանրապետության կրթության մինչև 2030 թվականի զարգացման պետական ծրագիրը հաստատելու մասին» օրենքից բխող գործողությունների ծրագրով սահմանված Նպատակ 4-ի՝ հանրակրթական հաստատությունների ծախսարդյունավետ կառավարման և ֆինանսավորման մոդելների ներդրման, մասնավորապես՝ 4.1 ենթանպատակի՝ հանրակրթական հաստատությունների կառավարման նոր մոդելի ներդրման շրջանակում նախատեսված 4.1.1 գործողությամբ սահմանված նպատակից՝ «հանրակրթական ուսումնական հաստատությունների բովանդակային և վարչատնտեսական կառավարման գործառույթների տարաբաժանման և դրանց առանձնացված իրականացում» ապահովման ուղղությամբ։
5. Իրավական ակտի մշակման գործընթացում ներգրավված մարմիններ՝
ՀՀ կրթության, գիտության, մշակույթի և սպորտի նախարարություն
    


6. Տ Ե Ղ Ե Կ Ա Ն Ք
 
1. [bookmark: _GoBack]«Հայաստանի Հանրապետության կառավարության 2023 թվականի փետրվարի 16-ի N 216-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունմամբ պետական բյուջեի ծախսերի ավելացում կամ նվազեցում չի նախատեսվում:
2. «Հայաստանի Հանրապետության կառավարության 2023 թվականի փետրվարի 16-ի N 216-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունմամբ այլ իրավական ակտերում  փոփոխություն կատարելու անհրաժեշտություն է առաջանում:
